
- А что такое реальность.

- Это то, что по мнению большинства должно быть.

Необязательно лучшее, или более логичное, 

но приспособленное к коллективному желанию.

(Коэльо Пауло “Вероника решает умереть”, 

перев. с португ. К.: “София”, 

М.: НД “Гелиос”, 2003, стр. 12)

Մակար Ալեքսանի Պետրոսյան 

տնտեսագիտության թեկնածու  

Ցանկացած երկրի տնտեսական ներուժը պայմանավորված է մի շարք հանգամանքներով, որոնց շարքում առանձնանում և կարևորվում են բարիքների արտադրության ռեսուրսներն ու գործոնները: Բարիքների արտադրության կազմակերպման համար անհրաժեշտ է ունենալ որոշակի ռեսուրսներ, որոնց մեջ առանձնանում են. 

· բնական ռեսուրսներ՝ բնական բարիքներ, որոնք օգտագործվում են ապրանքների և ծառայությունների արտադրության ժամանակ (հող, հանքանյութ, հումք և այլն), 

· մարդկային ռեսուրսներ՝ աշխատողների ֆիզիկական և մտավոր հնարավորությունները, որոնք ծախսվում են նրանց կողմից արտադրության գործընթացում, 

· կապիտալ ռեսուրսներ՝ շենքերը, շինությունները, մեքենաները, սարքավորումները, ինչպես նաև այն փողը, որը ծախսվում է դրանց ձեռքբերման համար, 

· ձեռնարկատիրական ռեսուրսներ՝ եկամտաբեր արտադրության կազմակերպման համար անհրաժեշտ գործարարների կառավարչական գիտելիքները: 

Նշված ռեսուրսները հասարակության պոտենցիալ արտադրական հզորությունն են, սակայն գործնականում արտադրության մեջ ընդգրկվում է միայն այդ ռեսուրսների մի մասը և բարիքների արտադրության մեջ օգտագործվող ռեսուրսների այդ մասն արտադրության գործոններն են: Կարևոր է նաև ընդգծել, որ արտադրության յուրաքանչյուր գործոն ընդունակ է իր սեփականատիրոջը ապահովել եկամտի որոշակի տեսակ (տե′ս գծապատկեր 1.1-ը)
: 
Գծապատկեր 1.1
<<Ռեսուրսներ – գործոններ – եկամտի տեսակ>> հասկացությունների դիալեկտիկական կապերը 

	Ռեսուրսներ
	(
	Գործոններ
	(
	Եկամտի տեսակ

	բնական
	(
	հող
	(
	Ռենտա

	աշխատանքային 
	(
	աշխատանք
	(
	Աշխատավարձ

	կապիտալային
	(
	կապիտալ
	(
	Տոկոս

	ձեռնարկատիրական 
	(
	գործարարություն
	(
	Շահույթ


Կարևոր է նաև ընդգծել, որ միայն որոշակի պայմանների առկայության դեպքում է, որ ռեսուրսները վերածվում են արտադրության գործոնների կամ ընդգրկվում բարիքների արտադրության ոլորտ: Այդպիսի պայմաններից առաջինը վերաբերում է որոշակի տեսակի և քանակի բարիքի նկատմամբ պահանջարկին: Միայն այդ դեպքում կարելի է խոսել արտադրության գործոնը կամ գործոնները տնտեսական շրջանառության մեջ ներառելու նպատակահարմարության մասին: Գնողունակ պահանջարկի, որը կարող է ձևավորվել ինչպես ներքին, այնպես էլ արտաքին շուկաներում, ժամանակ է ապահովվում յուրաքանչյուր գործոնի կամ գործոնների տիրոջ (եթե դրանք համակցվում են մի անձի մեջ) եկամտի մեծությունը: Այս դեպքում սակայն գոյություն ունի ձեռնարկատիրոջ ռիսկը, քանի որ ոչ միշտ է երաշխավորվում եկամտի ստացումը: Այլ կերպ ասած, արտադրության գործոնները դրանց սեփականատերերին կարող են ապահովել եկամտով միայն որոշակի ձեռնարկատիրական միջավայրի պայմաններում: Խոսքն այս դեպքում, բացի բարիքի նկատմամբ գնողունակ պահանջարկից, ձեռնարկատիրական միջավայրը պայմանավորող այն ենթահամակարգերի (հարկային բեռ, մաքսային ռեժիմ, դատական համակարգ, պայմանագրերի իրացման հնարավորություններ, վարկերից օգտվելու մատչելիություն և այլն) ու դրանց արդյունավետության մասին է, որոնք հնարավոր և արդարացված են դարձնում ձեռնարկատիրական գործունեությունը
: 

Ակնհայտ է նաև, որ ցանկացած ձեռնարկատիրական գործունեություն կարող է իրականացվել արտադրության բոլոր գործոնների առկայության և դրանց համախմբման միջոցով, որոնցից յուրաքանչյուրի դերը և նշանակությունը յուրովի է և անփոխարինելի: Հաճախ (հիմնականում երևույթների առօրեական կամ կենցաղային հարթությունում) հողը և կապիտալը նույնականացվում են, այն առումով, որ հողը, որպես դասական իմաստով անշարժ գույք, համարվում է կապիտալ: Նման հանգամանքը պայմանավորված է հողի որպես արտադրության յուրահատուկ գործոնի առանձնահատկությամբ: Դա այն է, որ հողն արտադրության սովորական գործոնից բացի (առանց դրա պարզապես չի կարող կազմակերպվել որևէ բարիքի արտադրություն), դրա արժեքն ունի նաև ինքնաճելու կամ արժեքն ավելացնելու հատկություն (որը բնորոշ է կապիտալին): Նման իրավիճակը պայմանավորված է հողի` որպես բնական ռեսուրսի սահմանափակությամբ կամ այն ստեղծելու աշխատատարությամբ և դժվարություններով: Հայտնի է, որ 1 սմ հաստությամբ հողի շերտը բնական պայմաններում կարող է ձևավորվել շուրջ 200 տարվա ընթացքում: Թերևս այս հանգամանքը, ինչպես նաև հողից ստացված արդյունքների նկատմամբ (ինչպես ընդերքից, այնպես էլ պտղաբերումից ստացվող) պահանջարկի աճը թելադրում են, որ յուրաքանչյուր երկու տասնամյակի ընթացքում հողի գինը կրկնապատկվի: Այդ գործընթացի վրա զգալի ազդեցություն է թողնում նաև բնակավայրերի , հատկապես խոշոր քաղաքների ընդլայնումները և արդյունաբերական ձեռնարկությունների ու ենթակառուցվածքների ծավալումը, որոնք ավելի ու ավելի մեծ քանակությամբ հողային զանգվածներ են կլանում: Իր մի շարք առանձնահատկություների ընդհանրացումով, հողը կարող է դիտարկվել որպես ամենաարժեքավոր կապիտալ, քանի որ այն ինքնաճելու և մեծ չափերով եկամուտ բերելու հատկություն ունի: Այդուհանդերձ, հողի, որպես առանձնահատուկ կապիտալի հատկանիշները, դրսևորվում են որոշակի տնտեսական պայմաններում, իսկ դրանց բացակայության կամ ոչ բնականոն ազդակների դեպքում անտնտեսվար հողոգտագործումը հանգեցնում է ոչ միայն այսրոպեական, այլև` անդառնալի կորուստների:  Ասվածն ավելի քան արդիական է փոքր հողային ֆոնդ ունեցող այնպիսի երկրի համար, ինչպիսին Հայաստանի Հանրապետությունն է:
 Հողի որպես կապիտալի նկատմամբ բնակչության կարծիքի բացահայտման և դրա արժեքավորման ճիշտ գնահատականի ստացման եղանակներից մեկը ազգաբնակչության շրջանում սոցիոլոգիական հետազոտություններն են: Ուստի սույն հետազոտության հիմնական նպատակն է պարզել գյուղատնտեսական նշանակության հողերի օգտագործման վերաբերյալ ՀՀ քաղաքացիների կարծիքներն ու նախապատվությունները, նրանց կողմից այդ հողերի օգտագործման ձևերի ընտրությունը:
Սոցիոլոգիական հարցումները կատարվել  է 2011թ.-ի մարտ-հունիս ամիսներին` Երևանում և Գյումրիում: Հետազոտվել է  ԲՈւՀ-երի ուսանողների (Երևանի պետական համալսարանի (ԵՊՀ), Երևանի ճարտարապետության և շինարարության պետական համալսարանի (ԵՃՇՊՀ), Հայաստանի պետական տնտեսագիտական համալսարանի (ՀՊՏՀ), ՀՊՏՀ-ի Գյումրու մասնաճյուղի տարբեր մասնագիտությունների (տեսական տնտեսագիտություն, ապահովագրական գործ)), ինչպես նաև այդ ԲՈՒՀ-երի գիտ. աշխատողների, դասախոսների, պետական կառավարչական մի շարք հիմնարկների՝ ՀՀ ֆինանսների նախարարության, ՀՀ կառավարությանն առընթեր պետական գույքի կառավարման վարչության, ՀՀ տարածքային կառավարման նախարարության ջրային տնտեսության պետական կոմիտեի աշխատակիցների, ինչպես նաև Շիրակի մարզի Արթիկի և Անիի տարածաշրջանների գյուղաբնակների կարծիքը հողօգտագործման վերաբերյալ: 

Ուսումնասիրությունն իրականացվել է հասարակության տարբեր խավերի շրջանում՝ ընդգրկելով չափահաս բնակչության գրեթե բոլոր՝ 17-25, 26-40, 41 և ավելի տարիքային խմբերը: 
Հարցաթերթիկի միակ հարցը հետևյալն է` <<Եթե Դուք գյուղատնտեսական նշանակության հող ունենայիք, ինչպե՞ս կվարվեիք դրա հետ>>, որն ունի չորս ենթադրյալ պատասխան՝ 
· ինքս կմշակեի և դրանից եկամուտ կստանայի,

· վարձակալության կհանձնեի,

· ոչինչ չէի անի,

· կվաճառեի:
Հարցման ընթացքում բաժանվել են 490 հարցաթերթիկ, որոնք պատասխանվել և վերադարձվել են ամբողջապես:
Հարցման արդյունքների վերլուծությունը 

Տվյալների վերամշակման փուլերը: Հետազոտության տվյալների վերամշակման հիմնական փուլերը եղել են՝ 

տվյալների մուտքագրում՝ նախնական տվյալները մուտքագրվել են  հատուկ կազմված աղյուսակների մեջ (յուրաքանչյուր խմբի և պատասխանի համար առանձին աղյուսակ),

տվյալների վերստուգում՝ իրականացվել է մի քանի փուլով,

1. լրացված հարցաթերթիկների վիզուալ վերստուգում,

2. տվյալների թվաբանական  և տրամաբանական վերստուգում,
3. ցուցանիշների հաշվարկման արդյունքների վերստուգում, տվյալների զտում՝ վերստուգման արդյունքում բացահայտված սխալների և անհամապատասխանությունների վերացում:
Հարցման մասնակիցների մեջ զգալի մաս է կազմում երիտասարդությունը (ուսանողները), այսինքն՝ 17-25 տարեկանների տարիքային խումբը: Նման մոտեցումը պայմանավորված է նրանով, որ այսօրվա երիտասարդները մեր երկրի ապագան են և  նրանց կարծիքի հիման վրա են ձևավորվելու ապագա մոտեցումները, հետևաբար նաև վարվող տնտեսական քաղաքականությունը: Այսպես, 17-25 տարեկանների տարիքային խումբը կազմել է հարցվածների 70.3%-ը, 14.2%-ը կազմել է 26-40 տարեկանների տարիքային խումբը և 15.5%-ը՝ 41 և ավելի տարեկան անձանց խումբը: 

Ընդհանուր հարցման համախմբի մեջ տարիքային խմբերի տեսակարար կշիռների մասին պատկերացում է տալիս գծապատկեր 1.2-ը:
Գծապատկեր 1.2
Տարիքային խմբերի տեսակարար կշիռները հարցման համախմբում

Հարցման ենթարկվածների զգալի մասը՝ 266-ը կամ ամբողջի 54.3%-ը իգական սեռի ներկայացուցիչներ են: Տարիքային խմբերի գծապատկերն ըստ հարցվածների սեռի՝ կընդունի ստորև բերված գծապատկեր 1.3-ի տեսքը:

Գծապատկեր 1.3
Տարիքային խմբերի տեսակարար կշիռները ըստ հարցվածների սեռի, %

Աղյուսակ 1.1-ում ամփոփված է հարցման մասնակիցների բաշխվածությունը՝ ըստ կազմակերպությունների:

Աղյուսակ 1.1
Հարցման մասնակիցների բաշխումը ըստ կազմակերպությունների և մասնակիցների խմբերի 

	Հարցվածների խումբը 
	Հարցվածների թիվը
	%-ը ընդա-

մենը հարցված-ների մեջ

	ՀՀ ֆինանսների նախարարության աշխատակիցներ (ՖՆ) 
	20
	4.1

	ՀՀ տարածքային կառավարման նախարարության ջրային տնտեսության պետական կոմիտեի աշխատակիցներ (ՋՏ) 
	20
	4.1

	ՀՀ կառավարությանն առընթեր պետական գույքի կառավարման վարչության աշխատակիցներ (ՊԳԿՎ) 
	31
	6.3

	Երևանի պետական համալսարան (ԵՊՀ)
	87
	17.7

	Երևանի ճարտարապետության և շինարարության պետական համալսարան (ԵՃՇՊՀ)
	21
	4.3

	Տնտեսագիտության դոկտորներ (ՏԴ)
	13
	2.7

	Հայաստանի պետական տնտեսագիտական համալսարանի (ՀՊՏՀ-Երևան) ուսանողներ և դասախոսներ
	141
	28.8

	Հայաստանի պետական տնտեսագիտական համալսարանի Գյումրու մասնաճյուղի (ՀՊՏՀ-Գյումրի) ուսանողներ և դասախոսներ
	97
	19.8

	Շիրակի մարզի Արթիկի և Անիի տարածաշրջանների գյուղացիական տնտեսությունների ներկայացուցիչներ (ԳՏ)
	60
	12.2

	Ընդամենը 
	490
	100


Ամբողջ հարցումների հանրագումարը կազմել է 490 մարդ: Պետք է նշել, որ լավագույնս պահպանվել է հարցման ենթարկվածների կարծիքների ինքնուրույնությունը, այսինքն՝ հարցաթերթիկի և այն լրացնողի միջև միջնորդ չի եղել:

Կարևոր է նաև ընդգծել, որ թեև հարցումն իրականացվել է հիմնականում Երևանում և Գյումրիում (ԲՈւՀ-երում), սակայն հարցման ներկայացուցչականությունն ավելի լայն է, քան նշված քաղաքների հարցման մասնակից բնակչությունը, քանի որ մասնակիցների մեծ մասը՝ լինելով ուսանողներ ներկայացնում են նաև Հայաստանի այլ մարզերի, ինչպես նաև գյուղական բնակչությունը:

Երևանում և Շիրակի մարզում (ներառյալ՝ Գյումրիում) հարցման մասնակիցների ամփոփ աղյուսակը ներկայացված է ստորև (աղյուսակ 1.2-ը): 

Աղյուսակ 1.2
Երևանում և Շիրակի մարզում հարցվածների պատասխանները ըստ տարիքային խմբերի և  սեռերի 

	Հարցման պատասխանները
	17-25 տարեկան
	26-40 տարեկան
	41 և ավելի տարեկան
	Ընդամենը

	
	Իգ.
	Ար.
	Ամբողջը
	Իգ.
	Ար.
	Ամբողջը
	Իգ.
	Ար.
	Ամբողջը
	Իգ.
	Ար.
	Ամբողջը

	Ինքս կմշակեի և դրանից եկամուտ կստանայի
	53
	54
	107
	14
	18
	32
	12
	18
	30
	79
	90
	169

	%
	26.4
	37.8
	31.1
	41.2
	50.0
	45.7
	38.7
	40.0
	39.5
	29.7
	40.2
	34.5

	Վարձակալության կհանձնեի
	133
	78
	211
	15
	16
	31
	12
	18
	30
	160
	112
	272

	%
	66.2
	54.5
	61.3
	44.1
	44.4
	44.3
	38.7
	40.0
	39.5
	60.2
	50.0
	55.5

	Ոչինչ չէի անի
	3
	7
	10
	2
	1
	3
	1
	1
	2
	6
	9
	15

	%
	1.5
	4.9
	2.9
	5.9
	2.8
	4.3
	3.2
	2.2
	2.6
	2.3
	4.0
	3.1

	Կվաճառեի
	12
	4
	16
	3
	1
	4
	6
	8
	14
	21
	13
	34

	%
	6.0
	2.8
	4.7
	8.8
	2.8
	5.7
	19.4
	17.8
	18.4
	7.9
	5.8
	6.9

	Ընդամենը
	201
	
143
	344
	34
	36
	70
	31
	45
	76
	266
	224
	490

	%
	100
	100
	100
	100
	100
	100
	100
	100
	100
	100
	100
	100


Եթե Դուք գյուղատնտեսական նշանակության հող ունենայիք, ինչպես կվարվեիք դրա հետ հարցին պատասխանած ՀՀ քաղաքացիների մեծ մասը (55.5%) նշել է <<Վարձակալության կհանձնեի>> տարբերակը (272 պատասխան): Ըստ որում, այս խմբի մեջ գերակշռել են իգական սեռի ներկայացուցիչները (160 պատասխան): Հետաքրքիր է նշել, որ արական սեռի ներկայացուցիչների (224) պատասխանների ճիշտ կեսը (112) բաժին է ընկել <<Վարձակալության կհանձնեի>> տարբերակին, 90-ի (կամ արական սեռի ներկայացուցիչների թվաքանակի 40.2%-ը) պատասխանել է <<Ինքս կմշակեի և դրանից եկամուտ կստանայի>>, 9-ը (կամ 4.0%-ը) պատասխանել է <<Ոչինչ չէի անի>>, իսկ 13-ը (կամ 5.8%-ը)՝ ընտրել է <<Կվաճառեի>> պատասխանը: Հարցվածների 34.5%-ը նախընտրել է <<Ինքս կմշակեի և դրանից եկամուտ կստանայի>> տարբերակը (այս խմբում գերակշռել է արական սեռի ներկայացուցիչների պատասխանը՝ 90 մարդ, իգական սեռի 79-ի փոխարեն), երկրորդ տեղում է <<Կվաճառեի>> պատասխանը՝ 6.9% (այս խմբում գերակշռել է իգական սեռի ներկայացուցիչների պատասխանը՝ 21 մարդ, արական սեռի 13-ի փոխարեն): Վերջին՝ չորրորդ տեղում է <<Ոչինչ չէի անի>> պատասխանը՝ 3.1% (այս խմբում գերակշռել է արական սեռի ներկայացուցիչների պատասխանը՝ 9 մարդ, իգական սեռի 6-ի փոխարեն): 

Մեր կարծիքով հատկապես ուշադրության է արժանի Հայաստանի Հանրապետությունում իրականացված հարցման տիրույթում ներառված երկու խումբ մասնագետների կարծիքը՝  1) Շիրակի մարզի Արթիկի ու Անիի տարածաշրջանների գյուղացիական տնտեսությունների ներկայացուցիչների և 2) տնտեսագիտության դոկտորների: Առաջին խումբը հողի հետ անմիջական առնչություն ունեցող՝ հողի օգտագործման առավելություններն ու թերությունները, բարիքներն ու կորուստները լավագույնս պատկերացնող անձանց խումբն է, իսկ երկրորդը՝ տվյալ հարցի վերաբերյալ Հայաստանի մտավոր ներուժը կազմող լավագույն մասնագետ-ներկայացուցիչների խումբն է: 

Այսպես, հարցված 60 գյուղացիական տնտեսությունների ներկայացուցիչների վերաբերյալ ամփոփ աղյուսակը ներկայացված է աղյուսակ 1.3-ում, իսկ հարցված 13 տնտեսագիտության դոկտորների վերաբերյալ ամփոփ տվյալները ներկայացված են աղյուսակ 1.4-ում:  

Աղյուսակ 1.3
Արթիկի ու Անիի տարածաշրջանների գյուղացիական տնտեսությունների ներկայացուցիչների պատասխանները ըստ տարիքային խմբերի և  սեռերի 
	Հարցման պատասխանները
	17-25 տարեկան
	26-40 տարեկան
	41 և ավելի տարեկան
	Ընդամենը

	
	Իգ.
	Ար.
	Ամբողջը
	Իգ.
	Ար.
	Ամբողջը
	Իգ.
	Ար.
	Ամբողջը
	Իգ.
	Ար.
	Ամբողջը

	Ինքս կմշակեի և դրանից եկամուտ կստանայի
	0
	4
	4
	1
	10
	11
	7
	15
	22
	8
	29
	37

	%
	0
	57.1
	40.0
	20
	83.3
	64.7
	50.0
	78.9
	66.7
	36.4
	76.3
	61.7

	Վարձակալության կհանձնեի
	3
	2
	5
	3
	2
	5
	4
	2
	6
	10
	6
	16

	%
	100
	28.6
	50.0
	60
	16.7
	29.4
	28.6
	10.5
	18.2
	45.5
	15.8
	26.7

	Ոչինչ չէի անի
	0
	0
	0
	1
	0
	1
	0
	1
	1
	1
	1
	2

	%
	0
	0
	0.0
	20
	0
	5.9
	0
	5.3
	3.0
	4.5
	2.6
	3.3

	Կվաճառեի
	0
	1
	1
	0
	0
	0
	3
	1
	4
	3
	2
	5

	%
	0
	14.3
	10.0
	0
	0
	0.0
	21.4
	5.3
	12.1
	13.6
	5.3
	8.3

	Ընդամենը
	3
	7
	10
	5
	12
	17
	14
	19
	33
	22
	38
	60

	%
	100
	100
	100
	100
	100
	100
	100
	100
	100
	100
	100
	100


Աղյուսակ 1.4
Տնտեսագիտության դոկտորների պատասխանները ըստ տարիքային խմբերի և սեռերի 
	Հարցման պատասխանները
	17-25 տարեկան
	26-40 տարեկան
	41 և ավելի տարեկան
	Ընդամենը

	
	Իգ.
	Ար.
	Ամբողջը
	Իգ.
	Ար.
	Ամբողջը
	Իգ.
	Ար.
	Ամբողջը
	Իգ.
	Ար.
	Ամբողջը

	Ինքս կմշակեի և դրանից եկամուտ կստանայի
	-
	-
	-
	-
	-
	-
	1
	2
	3
	1
	2
	3

	%
	-
	-
	-
	-
	-
	-
	33.3
	20.0
	23.1
	33.3
	20.0
	23.1

	Վարձակալության կհանձնեի
	-
	-
	-
	-
	-
	-
	2
	6
	8
	2
	6
	8

	%
	-
	-
	-
	-
	-
	-
	66.7
	60.0
	61.5
	66.7
	60.0
	61.5

	Ոչինչ չէի անի
	-
	-
	-
	-
	-
	-
	0
	0
	0
	0
	0
	0

	%
	-
	-
	-
	-
	-
	-
	0
	0
	0.0
	0
	0
	0.0

	Կվաճառեի
	-
	-
	-
	-
	-
	-
	0
	2
	2
	0
	2
	2

	%
	-
	-
	-
	-
	-
	-
	0
	20.0
	15.4
	0
	20.0
	15.4

	Ընդամենը
	-
	-
	-
	-
	-
	-
	3
	10
	13
	3
	10
	13

	%
	-
	-
	-
	-
	-
	-
	100
	100
	100
	100
	100
	100


Հարցման մասնակիցների նշված պատասխանների տարբերություններն ակնառու դարձնելու նպատակով կազմենք աղյուսակ 1.5-ը, որի տվյալներից ելնելով կարելի է նշել.

· հարցաթերթի առաջին պատասխանն ամենաշատ (61.7%) նշվել է Շիրակի մարզի Արթիկի և Անիի գյուղացիական տնտեսությունների ներկայացուցիչների և ամենաքիչը (23.1%)՝ տնտեսագիտության դոկտորների կողմից, 
· Երևանի համեմատ Շիրակի մարզում 9.3 տոկոսային կետով շատ են առաջին  պատասխանի կողմնակիցները, 
· հողը վարձակալության հանձնելու կողմնակիցների ամենաբարձր ցուցանիշը (61.5%) նկատվել է տնտեսագիտության դոկտորների պատասխաններում, ինչը կապված է այս խմբի բարձր միջին տարիքային առանձնահատկության հետ, իսկ ամենացածրը՝ Շիրակի մարզի Մանթաշի ու Անիի գյուղացիական տնտեսությունների պատասխաններում (26.7%), որը Շիրակի մարզի միջին ցուցանիշից ցածր է 20.4 տոկոսային կետով, 
· <<Ոչինչ չէի անի>> պատասխանի ամենաշատ կողմնակիցները Շիրակի մարզում են (5.1%), իսկ կողմնակիցների ամենաքիչ թիվը նկատվել է տնտեսագիտության դոկտորների խմբում (0.0%), 
· <<Կվաճառեի>> պատասխանի ամենաշատ կողմնակիցներ (15.4%) նկատվել են տնտեսագիտության դոկտորների խմբում, իսկ ամենաքիչ կողմնակիցները՝ 6.9%՝ Երևանում:  
Աղյուսակ 1.5
Հարցման մասնակիցների բաշխումը ըստ պատասխանների 

	Հարցման պատասխանները 
	Երևանում 
	Շիրակի մարզում 
	Երևանում և Շիրակի մարզում
	Մանթաշի 
և Անիի գյուղա-ցիական տնտեսու-թյուններ
	Տնտեսա-գիտության դոկտորներ  

	Ինքս կմշակեի և դրանից եկամուտ կստանայի
	105
	64
	169
	37
	3

	%
	31.5
	40.8
	34.5
	61.7
	23.1

	Վարձակալության կհանձնեի
	198
	74
	272
	16
	8

	%
	59.5
	47.1
	55.5
	26.7
	61.5

	Ոչինչ չէի անի
	7
	8
	15
	2
	0

	%
	2.1
	5.1
	3.1
	3.3
	0.0

	Կվաճառեի
	23
	11
	34
	5
	2

	%
	6.9
	7.0
	6.9
	8.3
	15.4

	Ընդամենը
	333
	157
	490
	60
	13

	%
	100
	100
	100
	100
	100


Համեմատություն Ռուսաստանի Դաշնության հետ

<<Կռվաններ և փաստեր>> (“Аргументы и факты”) շաբաթաթերթը, որն աշխարհում ամենամեծ տպաքանակ ունեցող տպագիր մարմինն է (շուրջ 23 մլն հատ 1980-ական թվականների սկզբին և շուրջ 8 մլն հատ 2010թ.-ին, որը մտել է նաև Գինեսի ռեկորդների գիրքը), իր ընթերցողների շրջանում Ռուսաստանի Դաշնությունում հարցում է կատարել և ստացվել է 1098 պատասխան, ըստ որի առաջարկվել է պատասխանել <<Եթե դուք գյուղատնտեսական նշանակության հող ունենայիք, ինչպե՞ս կվարվեիք դրա հետ>> հարցին: Ստացվել է պատասխանների հետևյալ պատկերը, 

· ինքս կմշակեի և դրանից եկամուտ կստանայի՝ 51% (561 ձայն),

· վարձակալության կհանձնեի՝ 29% (321 ձայն),

· ոչինչ չէի անի՝ 11% (120 ձայն),

· կվաճառեի՝ 9% (96 ձայն)
: 

Գծապատկերներ 1.4-ում և 1.5-ում ներկայացված են Հայաստանի Հանրապետությունում և Ռուսաստանի Դաշնությունում անցկացված հարցման արդյունքների համեմատությունը: 
Գծապատկեր 1.4
Ռուսաստանի Դաշնությունում և Հայաստանի Հանապետությունում անցկացված հարցման արդյունքների համեմատությունը, %-ով

Գծապատկեր 1.5
<<Եթե դուք գյուղատնտեսական նշանակության հող ունենայիք, ինչպե՞ս կվարվեիք դրա հետ>> հարցին ՌԴ-ում և ՀՀ-ում ստացված պատասխանների կառուցվածքը 
(դրանց արժեքների ընդհանուր մեծությունը կազմել է 100%)

ա) Ռուսաստանի Դաշնություն  
  
բ) Հայաստանի Հանրապետություն
Այդ տվյալների համաձայն, վերը նշված պատասխանների չորս տարբերակների շրջանակում.
· Եթե ՌԴ-ում հարցման մասնակիցներն առաջին տեղում (51%) տեսնում են <<Ինքս կմշակեի և դրանից եկամուտ կստանայի>> պատասխանը, ապա ՀՀ-ում այդ կարծիքին են հարցվածների 34.5%-ը (որը երկրորդ տարածված պատասխանն է): Ինչպես տեսնում ենք, ՌԴ-ում առաջին տարբերակի կողմնակիցները 16.5 տոկոսային կետով գերազանցում են ՀՀ-ի իրենց <<համախոհներին>>, ինչը զգալի տարբերություն է: Զարմանալին այն է, որ եթե ՀՀ-ում գործում է հողի մասնավոր սեփականության ինստիտուտն, ապա ՌԴ-ում այն բացակայում է, և այդ պայմաններում ՀՀ քաղաքացիներն ունենալով նման առավելություն գերադասում են ոչ թե իրենք հող մշակեն ու դրանից եկամուտ ստանան, այլ այն օգտագործեն այլ ձևերով:

· Եթե ՌԴ-ում նշված տարբերակների շարքում երկրորդ տեղը զբաղեցնում է <<Վարձակալության կհանձնեի>> պատասխանը (29%), ապա ՀՀ-ում այդ տարբերակի կողմնակիցները զբաղեցնում են առաջին տեղը (55.5%)՝ էապես առաջ անցնելով ՌԴ-ի համապատասխան ցուցանիշից (26.5 տոկոսային կետով, կամ 91.4%-ով), ինչն ամենևին էլ բնորոշ չպետք է լիներ հանրապետությունում հողի սեփականության իրավունքի ձևավորված ինստիտուտին, քանի որ դեռևս 1990-ական թվականների հողային բարեփոխումների հիմնական ուղղությունը մասնավոր սեփականության ինստիտուտի կայացումն էր, հողը որպես կարևոր արտադրության միջոց տնտեսական շրջանառության մեջ դնելն էր ու հողի բերքատվության (օգտագործման արդյունավետության) ավելացումն էր: Մինչդեռ հասարակական գիտակցության մեջ չի ամրագրվել սեփականատիրոջ այս պատկերացումը, այլ գերակայում է հողի նկատմամբ սեփականության իրավունքն իրենից <<հեռացնելու>> և դրա միջոցով <<կուպոններ խուզելու>> ցանկությունը: Ցածր բերքատվության և բնակլիմայական բարդ պայմաններում վարվող գյուղատնտեսության պարագայում վարձակալության հանձնելը ոչ միայն բարձրացնում է գյուղատնտեսական մթերքների գների մակարդակը (վարձակալության վճարի չափով), այլ նաև վարձակալների կողմից բերելու է գյուղատնտեսական նշանակության հողերի անխնա ու գիշատիչ օգտագործման, հողի որակի և բերրիության արագ վատթարացման, քանի որ հողի վարձակալը ցանկանում է կարճ ժամանակահատվածում ստանալ առավելագույն արդյունք՝ չմտածելով ագրոմշակման կանոնների պահպանման մասին: Վերոգրյալի տեսանկյունից ՀՀ-ում հողի վարձակալության հանձնելու ցանկացողների նման բարձր տոկոսաչափը պետք է համարել 1990-ական թվականներին սկսված հողի բարեփոխումներից նահանջ, որը չի կարող դիտարկվել որպես դրական երևույթ: Գործերի նման վիճակը կարող է որոշակի լույս սփռել այն փաստի վրա, թե ինչու գյուղատնտեսական նշանակության հողերի (այդ թվում՝ վարելահողերի) մի զգալի մասը (ընդհուպ մինչև 35-40%-ը) հանրապետությունում չի օգտագործվում: Թերևս գյուղատնտեսական հիմնական միջոցի՝ հողի մշակման և դրա հետ կապված հարաբերություններն այնչափ են դժվարացել և բարդացել (թանկ վառելանյութ և գյուղատնտեսական տեխնիկայի բարձրարժեք ծառայություններ, կարկտահարություններ, ստացված բերքի իրացման դժվարություններ և այլն), որոնք հողի մշակին <<խրտնեցնում>> են հողից: 

· ՀՀ-ում <<Ոչինչ չէի անի>> տարբերակի կողմնակիցների բաժինը ավելի քան 3.5 անգամ պակաս է, քան ՌԴ-ում այդ տարբերակի կողմնակիցներինը, ինչի պատճառով էլ, եթե ՌԴ-ում <<Ոչինչ չէի անի>> պատասխանի կողմնակիցների բաժինը հարցման ենթարկվածների մեջ կազմել է 11%, ապա ՀՀ-ում ընդամենը 3.1%: Այս հանգամանքը, հավանաբար, կարելի է բացատրել ռուսների համեմատությամբ հայերի ավելի շատ փոխելու բնածին հատկանիշներով կամ էլ ՌԴ-ում, ՀՀ-ի համեմատ, հողային բարեփոխումների ոլորտի ավելի բարվոք վիճակով և այդ պատճառով էլ քիչ բարեփոխումներ կատարելու անհրաժեշտությամբ: 

· Եթե ՌԴ-ում նշված տարբերակների առաջին երեք տեղերին (<<Ինքս կմշակեի և դրանից եկամուտ կստանայի>>, <<Վարձակալության կհանձնեի>> և <<Ոչինչ չէի անի>>) կողմ են հարցվածների 91%-ը, ապա ՀՀ-ում (<<Վարձակալության կհանձնեի>>, <<Ինքս կմշակեի և դրանից եկամուտ կստանայի>> և <<Կվաճառեի>> հերթականությամբ)՝ 96.9%-ը (տե′ս գծապատկեր 1.6-ը):
Այսպիսով, ՌԴ-ում ՀՀ-ում հարցվածների համեմատությամբ ավելի զգալի են տրված հարցերին պատասխանողների առաջին, երկրորդ և երրորդ տարբերակների կողմնակիցները, իսկ ՀՀ-ում ՌԴ-ի համեմատությամբ ավելի զգալի են տրված հարցին պատասխանողների երկրորդ, առաջին և չորրորդ տարբերակները:
Գծապատկեր 1.6
<<Եթե դուք գյուղատնտեսական նշանակության հող ունենայիք, ինչպե՞ս կվարվեիք դրա հետ>> հարցին պատասխանած առաջին երեք տեղերը զբաղեցրած տարբերակները ՌԴ-ում և ՀՀ-ում (դրանց արժեքների ընդհանուր մեծությունը ընդունվել է 100%)

ա) Ռուսաստանի Դաշնություն  
  
բ) Հայաստանի Հանրապետություն
Որպեսզի առավել ակնառու դարձնենք առաջադրված հարցին տրված պատասխանների տարբերակների միջև եղած տարբերությունները ՀՀ-ում և ՌԴ-ում ձևավորենք աղյուսակ 1.6-ը: 
Աղյուսակ 1.6
Հարցման մասնակիցների կողմից տրված պատասխանների սանդղակը ՌԴ-ում և ՀՀ-ում (զբաղեցրած տեղը հարցման մասնակիցների պատասխաններում և %-ը)

	
	Պատասխանները 

	
	Ինքս կմշակեի և դրանից եկամուտ կստանայի
	Վարձակալության կհանձնեի
	Ոչինչ չէի անի
	Կվաճառեի

	Ռուսաստանի Դաշնություն
	1 (51%)
	2 (29%)
	3 (11%)
	4 (9%)

	Հայաստանի Հանրապետություն
	2 (34.5%)
	1 (55.5%)
	4 (3.1%)
	3 (6.9%)


Ֆրիդրիխ Աուգուստ ֆոն Հայեկը, իր հիմնարար աշխատություններից մեկում, գրում է. <<Որքան ավելի կրթված և քաղաքակիրթ են մարդիկ, այնքան բազմազան են նրանց հայացքներն ու նախասիրությունները և այնքան ավելի դժվար է նրանցից միասնական մոտեցում սպասել ցանկացած արժեքային համակարգի վերաբերյալ:  Հետևաբար եթե ցանկանում ենք ապահովել հայացքների միասնականություն, ապա այդպիսի միասնականություն պետք է փնտրենք հասարակության այն շերտերում, որոնց հատկանշական է ցածր բարոյական և մտավոր մակարդակ, հասարակ, կոպիտ ճաշակ և բնազդներ: Ասվածը չի նշանակում, որ մարդկանց մեծամասնությունը զերծ է բարոյականությունից, ուղղակի միատարր  արժեքային համակարգ ունեցող ամենամեծ խումբը կազմում են մարդիկ, որոնց բարոյական մակարդակը բարձր չէ: Այդպիսի մարդկանց միավորում է ամենափոքր <<ընդհանուր բարոյական հայտարարը>>: Եվ եթե մեզ պետք է հնարավորին չափ մեծաքանակ և բավականաչափ ուժեղ մարդկանց խումբ, որը կկարողանա այլոց պարտադրել սեփական հայացքներն ու արժեքները, ապա մենք երբեք չենք դիմի զարգացած աշխարհայացք և նախասիրություններ ունեցող մարդկանց: Մենք առաջին հերթին կգնանք ամբոխի մեջ ընդգրկված մարդկանց մոտ, այն մարդկանց, որոնք յուրատեսակ և ինքնուրույն չեն և որոնք կարող են ցանկացած գաղափարախոսական ճնշում ապահովել ուղղակի իրենց քանակով>>
: 
Եզրահանգումներ և առաջիկա անելիքներ
ՀՀ գյուղատնտեսության հողօգտագործման վիճակը և ձևավորվող միտումները մեղմ ասած մտահոգիչ են: Պարենային անվտանգության արտաքին և ներքին ոչ էպիզոդիկ սպառնալիքների առկայությունը, պարենամթերքների ներմուծումից թույլատրելի շեմից բարձր կախվածությունը, սակավահողության պայմաններում վարելի հողերի մոտ 40 տոկոսի ոչ նպատակային և ցածր արդյունավետությամբ օգտագործումն ուղղակիորեն պահանջում են հողօգտագործման արդյունավետության բարձրացման պետական աջակցություն: Մեր կողմից կատարված սոցիոլոգիական ուսումնասիրությունը բացահայտում է, որ տնտեսապես ակտիվ բնակչությունը օտարվում է հողից և գյուղատնտեսական գործունեությամբ զբաղվելու շահագրգիռ ցանկություն չի դրսևորում: 
Հանրահայտ է, որ ՀՀ ագրարային բարեփոխումների, մասնավորապես` հողի սեփականաշնորհման գաղափարի հիմնական  առանցքը` մասնավոր սեփականության հիմքի վրա, բարձր տնտեսական շահագրգռվածության պայմաններում, արդյունավետ գյուղատնտեսական արտադրության զարգացումն էր: Սակայն ագրարային բարեփոխումները չամրապնդվեցին համապատասխան մակրոտնտեսական զարգացումով, արգելակներ ստեղծեց այսպես կոչվող “գների մկրատը” (արտադրության միջոցների գները շատ արագ են աճում, քան գյուղատնտեսական ապրանքների գները), գյուղի արտադրական և սոցիալական ենթակառուցվածքների քայքայված վիճակը, ֆինանսական շուկայի դժվարամատչելիությունը, ոլորտի կառավարման համակարգի արհեստավարժության ցածր մակարդակը, պետական աջակցության սահմանափակ հնարավորությունները և ֆինանսական միջոցների ոչ ռացիոնալ տեղաբաշխումը, ինչպես նաև բազմաթիվ այլ գործոններ: Պետք է նկատել, որ այս իրավիճակը յուրահատուկ է հետխորհրդային տարածքի գրեթե բոլոր երկրներին: Սակայն, ի տարբերություն Հայաստանի, ԱՊՀ շատ երկրների աշխարհաքաղաքական դիրքը, տնտեսական ներուժը և տնտեսության առանձին ոլորտների հարաբերական առավելությունները մեղմացնում են գյուղատնտեսության ցածր արդյունավետությամբ պայմանավորված պարենային անվտանգության սպառնալիքները: Հայաստանում գյուղատնտեսության կայուն զարգացման բազմաթիվ գործոններից հատկապես  կարևորվում  են` մակրոտնտեսական կայունությունը, ինտեգրված ոլորտների և գյուղական տարածքների հարմոնիկ զարգացումը, տնտեսական անվտանգության տեսանկյունից ոլորտների զարգացման գերակայությունների    հստակեցումը և դրան համապատասխան պետական աջակցության երկարաժամկետ քաղաքականության իրականացումը: Այս տրամաբանությամբ ՀՀ գյուղատնտեսության հողօգտագործման արդյունավետության բարձրացման նպատակով առաջարկում ենք. 
· ՀՀ ագրարային ոլորտի զարգացման գերակայությունը և ռազմավարական ծրագիրը ամրագրել համապատասխան օրենքով, որը հնարավորինս կբացառի այդ ոլորտի հիմնախնդիրների լուծման նկատմամբ ոչ կայուն դրսևորումները,
 

· ՀՀ հողային օրենսգրքում և համապատասխանաբար այլ իրավական ակտերում ավելի հստակ և կոշտ պահանջներ ներկայացնել հողի սեփականատերերին գյուղատնտեսական հողերի նպատակային օգտագործման առումով: Այսօր գրեթե բոլոր գյուղական համայնքներում տեսանելի է <<շունը խոտի վրա>> հանրահայտ ռուսական ասացվածքի տրամաբանությամբ հողօգտագործումը, այսինքն` ինքը չի օգտագործում, ուրիշին էլ թույլ չի տալիս: Մինչդեռ, ինչպես ցույց է տալիս միջազգային փորձը, հողը դիտարկվում է որպես առանձնահատուկ արտադրության միջոց, որի արդյունավետ օգտագործումն ուղղակիորեն բխում է ամբողջ հասարակության շահերից և այդ առումով կարող է կիրառվել սեփականության իրավունքի որոշակի սահմանափակումներ,
· գյուղատնտեսական կոոպերացիայի զարգացման և հողերի միավորման պետական աջակցության  նպատակային ծրագրի իրականացում, որի շրջանակներում պետք է շեշտադրվեն` գյուղական բնակավայրերում ոչ գյուղատնտեսական զբաղվածության բարձրացման, վարկային կոոպերացիայի խթանման, գյուղատնտեսական կադրերի ուսուցման և խորհրդատվության արդյունավետության բարձրացման հիմնախնդիրները:
� Ա.Խ.Մարկոսյան. <<Տնտեսագիտություն բոլորի համար>>, երկրորդ՝ բարեփոխված և լրամշակված հրատարակություն, Եր., <<Տիգրան Մեծ>>, 2006, էջ 30: 


� Հիշեցման կարգով նշենք, որ համաձայն ՀՀ քաղաքացիական օրենսգրքի երկրորդ հոդվածի (<<Ձեռնարկատիրական գործունեություն>>). <<Ձեռնարկատիրական է համարվում անձի ինքնուրույն, իր ռիսկով իրականացվող գործունեությունը, որի հիմնական նպատակը գույք օգտագործելուց, ապրանքներ վաճառելուց, աշխատանքներ կատարելուց կամ ծառայություններ մատուցելուց շահույթ ստանալն է>> (<<ՀՀ քաղաքացիական օրենսգիրք>>, ՀՀ ՊՏ, N 17 (50), 1998թ., էջ 6):


� “Аргументы и факты”, международное издание, N 16, 2011г., стр. 4.


� Фридрих Август фон Хайек “Дорога к рабству” (монография), пер. с англ., М., “Экономика”, 1992г., с. 87.

